
MAMLAKA YA MASOKO YA MITAJI NA DHAMANA  TANZANIA
1.
Kuanzishwa kwa Mamlaka
Mamlaka ya Masoko ya Mitaji na Dhamana ilianzishwa mwaka 1995 kufuatia kupitishwa kwa sheria ya Bunge namba 5 ya Masoko ya Mitaji na Dhamana ya mwaka 1994 (Capital Markets and Securities (CMS) Act). Mamlaka ilianza shughuli zake chini ya uangalizi wa Benki Kuu ya Tanzania tarehe 8 Aprili 1994. Shughuli za Mamlaka zilitekelezwa na Gavana wa Benki Kuu ya Tanzania chini ya kifungu namba 149 cha sheria hii. Mamlaka ilijitenga rasmi na Benki Kuu mwanzoni mwa mwaka wa fedha 1995/96. Kuanzishwa kwa Mamlaka kulifuatia mabadiliko makubwa katika sekta ya fedha yaliyoanza miaka ya 1990. Mabadiliko haya yalipelekea, miongoni mwa mambo mengine ambayo ni kuanzisha na kujenga masoko ya mitaji kwa ajili ya kusaidia ukusanyaji wa mitaji ya muda mrefu na kuhakikisha kuwa mitaji hiyo inatumika kikamilifu na kwenye vitega uchumi vyenye  ufanisi ili kusaidia ukuaji wa uchumi wa Tanzania.
2.
Dira ya Mamlaka

Kubuni na kutekeleza mikakati inayowezesha kuanzishwa na kuendelezwa masoko ya mitaji endelevu, yenye ufanisi, uwazi, haki na usawa kwa wote.
3.
Kazi na Majukumu ya Mamlaka

Majukumu makubwa ya Mamlaka yameainishwa kwenye kifungu namba 10 cha Sheria ya Masoko ya Mitaji na Dhamana ya mwaka 1994.

Majukumu hayo ni pamoja na:
3.1.
Kuanzisha na kuendeleza masoko ya mitaji Tanzania;
3.2.
Kutoa leseni ya kuanzisha masoko ya hisa, wataalamu wa masoko ikiwa ni pamoja na madalali, wachuuzi, wawakilishi wao, washauri wa uwekezaji, na mipango ya uwekezaji wa pamoja;

3.3.
Kusimamia masoko ya mitaji pamoja na wataalamu wote wanaohusika na utendaji wa masoko hayo.

3.4.
Kuishauri serikali kwenye masuala yote yanayohusu masoko ya mitaji. 

4.
Mamlaka na Wakurugezi Wake

Chombo cha juu kabisa cha Mamlaka ni bodi ya wakurugenzi. Bodi hii inaundwa na wajumbe kumi(10) ambao huteuliwa chini ya kifungu cha 6 cha sheria na kifungu kidogo namba 3. Rais wa Jamhuri ya Muungano anayeteua mwenyekiti na Wajumbe wengine watano ambao huteuliwa kutokana na nyadhifa zao. Wajumbe hao ni:
4.1.
Katibu Mkuu, Wizara ya Fedha;
4.2.
Gavana wa Benki Kuu ya Tanzania;
4.3.
Mwanasheria Mkuu wa Serikali;
4.4.
Msajili wa Makampuni; na 

4.5. Afisa Mtendaji Mkuu wa Mamlaka.
 Wajumbe waliobaki huteuliwa na Waziri wa Fedha kwa kuzingatia utaalamu wao kwenye fani za sheria, uhasibu, fedha na uchumi.

5.
Uongozi

Shughuli za kila siku husimamiwa na Afisa Mtendaji Mkuu, akisaidiwa na wakurugenzi watatu wanaohusika na utafiti, sera na mipango, masuala ya kisheria na maendeleo na usimamizi wa masoko. Mameneja sita huwasaidia wakurugenzi hao kwenye maeneo ya fedha, utumishi, ukaguzi wa ndani, sheria, usimamizi wa masoko na maendeleo ya masoko.

7.
Mafanikio ya Mamlaka

Katika miaka 12, Mamlaka imeweza kupata mafanikio yafuatayo:

7.1.
Kuanzisha soko la hisa la Dar es Salaam (Dar es Salaam Stock Exchange - DSE)
Wakati sheria ya masoko ya mitaji na dhamana inapitishwa, ilionekana ipo haja ya kuwa na soko la hisa. Masoko ya hisa kwa kawaida yanaanzishwa na sekta binafsi na yana nafasi kubwa ya kuendelea ikiwa sekta binafsi imeendelea. Tanzania haikuwa na sekta binafsi ambayo ingeweza kuanzisha soko la hisa. Wakati wa kuanza kutumika kwa sheria hii, ili kuweza kuanzisha soko la hisa, Mamlaka iliwezesha usajili wa soko la hisa la DSM (DSE) kama kampuni binafsi iliyo na dhima ya ukomo, lakini bila ya kuwa na hisa.  DSE ilianza kazi rasmi tarehe 15 Aprili 1998 wakati kampuni ya kwanza (TOL) ilipoorodheshwa. Hadi kufikia Juni 2009; makampuni 15 yalikuwa yameorodhesha hisa zao DSE, ikiwa ni pamoja na kampuni 4 kutoka Kenya ambazo zimeorodheshwa kwenye masoko yote matatu ya Afrika Mashariki. Pia kuna hatifungani 168 za serikali kuu na 9 za kampuni. 

7.2.
Kutoa leseni kwa watendaji wa masoko
Ili kutayarisha uanzishwaji wa DSE, Mamlaka iliendesha semina ya kwanza kwa wataalamu ambao wangekuja kuendesha masoko ya mitaji. Semina hiyo iliendeshwa mwaka 1996 kwa kushirikiana na kampuni ya Uingereza iitwayo GMA Capital Markets Ltd. Semina hii iliwezesha kutolewa leseni za udalali kwa makampuni matano ili yaweze kusaidia uuzaji na ununuzi wa hisa DSE. Makampuni hayo ni pamoja na:


Tanzania Securities Ltd


Solomon Securities Ltd 


Rasilimali Ltd


Exim Securities and Investments Ltd


Orbit Securities Co. Ltd. 

Mamlaka iliendesha semina ya pili mwaka 1998. Semina hii iliwezesha kutolewa leseni mpya mbili ambazo ni kwa:

Vertex International Securities Ltd 
CORE Securities Ltd. 

Leseni ya Exim Securities ilisimamishwa kutokana na ukiukwaji wa maadili ya masoko ya mitaji. 

Kwa sasa kuna kampuni sita ya udalali kwenye soko la hisa la DSM na kampuni 13 za ushauri wa wawekezaji. 

7.3.
Mpango wa Elimu kwa umma
Kama sehemu ya kukuza na kuendeleza masoko ya mitaji na usimamizi wake, Mamlaka kwa kushirikiana na wadau wengine ikiwa ni pamoja na DSE na Dhamana ya Uwekezaji Tanzania (Privatisation Trust) waliendesha elimu kwa umma Tanzania nzima. Mada zilizoelezwa kwa wananchi ni pamoja na majukumu ya Mamlaka, Soko la Hisa la Dar-es-Salaam (DSE) na Dhamana ya Uwekezaji, jinsi ya kushiriki katika masoko ya mitaji, athari za ushiriki na faida ya kuwekeza kwenye hisa. Elimu kwa umma pia ilitolewa kwa waheshimiwa wabunge wa Bunge la Jamhuri ya Muungano wa Tanzania, wajumbe wa Baraza la wawakilishi, wataalamu mbalimbali kama vile wahasibu, wanasheria, waandishi wa habari, wanataaluma n.k. Pia Mamlaka na DSE wameshiriki mara kadhaa kwenye maonyesho ya kimataifa ya biashara (Sabasaba) na  maonyesho ya kilimo (Nanenane).
 7.4. Utafiti
Kama sehemu ya majukumu yake ya kuendeleza masoko na kuimarisha usimamizi wa masoko ya mitaji, Mamlaka imefanya tafiti mbalimbali katika maeneo tofauti tofauti. Tafiti hizi zimesaidia katika kukuza masoko ya mitaji na kuongeza imani ya wawekezaji kwenye masoko hayo hapa Tanzania. Baadhi ya tafiti zilizofanywa na Mamlaka ni pamoja na zifuatazo:-
7.4.1.
Utafiti wa sera juu ya uwezeshaji wa kiuchumi wa watanzania.
7.4.2.
Utafiti juu ya sera za fedha na namna inavyojihusisha na masoko ya mitaji na biashara ya dhamana. 
7.4.3.
Utafiti wa sheria uliotathmini athari na faida ya sheria zilizopo na zilizopendekezwa katika kuendeleza masoko ya mitaji na dhamana nchini. 
7.4.4.
Mwongozo wa Kuanzisha Mipango ya Uwekezaji wa Pamoja. 
7.4.5.
Tathmini ya Sheria ya Usimamizi wa Masoko ya Mitaji nchini. 
7.4.6.
Utafiti kuhusu mwongozo wa kuendeleza uendeshaji wa masoko ya mitaji kupitia mfumo wa kompyuta.  
7.4.7.
Utafiti kuhusu uuzaji na ununuzi wa makampuni (mergers and substantial acquisitions) 
7.4.8.
Utafiti kuhusu usajili wa vipande vya dhamana nchini 
7.4.9.
Utafiti kuhusu mfumo unaofaa wa masoko ya mitaji hapa nchini na uanzishwaji na uendelezwaji wa soko la mitaji linalolenga kuhudumia kampuni ndogo changa na za kati.

7.5.
Kuidhinisha waraka wa matarajio 
Hadi leo, Mamlaka imeidhinisha jumla ya nyaraka za matarajio 19 kwa ajili ya kuorodhesha makampuni katika Soko la Hisa la Dar-es-salaam (DSE) na pia nyaraka za makampuni yaliyohitaji mitaji bila kuorodheshwa DSE. Mamlaka imeidhinisha: 
7.5.1.
Nyaraka 15 za matarajio kwa kampuni zilizoorodheshwa DSE;
7.5.2.
Nyaraka 9 za hatifungani za makampuni;
7.5.3.
Hisa za upendeleo za makampuni mawili yaliyoorodheshwa DSE;
7.5.4.
Hisa za upendelo za kampuni moja ambayo haijaorodheshwa DSE 
7.5.5.
Nyaraka tatu za makampuni yaliyohitaji mtaji bila kuorodheshwa DSE; 
7.5.6.
Kuidhinisha nyaraka 4 za uanzishwaji wa mifuko ya uwekezaji wa pamoja na nyaraka za toleo.
7.5.7.
Mamlaka pia imesajili hatifungani 168 za serkali kuu zilizoorodheshwa DSE
Mpaka kufikia mwishoni mwa mwezi wa kumi na mbili mwaka 2006, jumla ya shilingi za Kitanzania TZS 909.69 bilioni zilizalishwa kupitia masoko ya mtaji ya Tanzania, ikiwemo shilingi bilioni 51.81 kutoka kwenye hisa, shilingi 89.40 bilioni toka katika hatifungani za makampuni, shilingi 777.98 bilioni za hatifungani za serikali na shilingi 90.50 bilioni zilikusanywa kutoka kwenye Mfuko wa Umoja. 

7.6.
Usimamizi wa masoko
Usimamizi wa masoko pamoja na wataalamu ni mojawapo ya majukumu makuu ya Mamlaka. Mamlaka hutembelea madalali na soko la hisa na hufanya ukaguzi mara kwa mara. Hadi sasa, hakujakuwa na tatizo kubwa la ukosefu wa utendaji bora kwenye masoko ya mitaji hapa Tanzania.

7.7.
Ushauri kwa Serikali
Mamlaka imekuwa ikiishauri serikali kuhusu masuala yote ya masoko ya mitaji na dhamana kuhusiana na maendeleo ya masoko ya mitaji. Ushauriuliotolewa ni pamoja na vivutio vya kodi, uanzishwaji wa hatifungani za manispaa, hatifungani za serikali kuu pamoja na kupiga vita mifumo ya upatu ambayo husababisha wananchi kupoteza fedha zao. Ushauri huu wa Mamlaka kwa Serikali umepelekea Serikali kupunguza kodi inayolipwa na makampuni, uorodheshwaji wa hatifungani za serikali na upitishwaji wa sheria inayokataza michezo ya upatu inayosababisha wananchi kupoteza fedha zao (pyramid schemes). 

7.8.
Uanzishwaji wa mfumo mpya wa masoko
Kufuatia kukamilika kwa utafiti wa mfumo wa masoko ya mitaji Tanzania mwezi Juni, 2006, Mamlaka imedhamiria kuanzisha mfumo mpya wa masoko ya mitaji kwa kuanzisha soko kuu (Main Investment Marktet Segment [MIMS]) na soko la kukuza ujasiriamali (Enterprise Growth Market Segment [EGM]). EGM itasaidia wajasiriamali, makampuni madogo na ya kati walio na mawazo ya kuanzisha biashara lakini hawana mitaji ya kutosha ya kuweza kutumia masoko ya mitaji kukusanya mtaji. Makampuni haya hayawezi kuingia kwenye soko kuu la hisa kupata mtaji kwa kuwa hayana sifa za kuyawezesha kuingia kwenye soko hili. Maelezo kuhusu soko la kukuza ujasiriamali yametolewa kwenye kipeperushi kiitwacho “Mwongozo kuhusu Soko la kukuza ujasiriamali”. 

7.9.
Kanuni na Taratibu za masoko ya mitaji
Mamlaka imetayarisha kanuni na taratibu za usimamizi wa masoko zaidi ya 15 kwa ajili ya kusaidia kuratibu na kusimamia masoko na wadau wake. Kanuni hizo ni pamoja na: 

7.9.1.
Kanuni za kusimamia uanzishwaji wa Soko la Hisa 1996 (Capital Markets and Securities [Establishment of Stock Exchange] Regulations, 1996).
Kanuni hizi hutoa maelekezo juu ya taratibu na masharti ya kuanzisha soko la hisa. Maombi ya kuanzisha soko la hisa yatafikiriwa iwapo ni kampuni na sio mtu binafsi inayopeleka maombi, kuna idadi ya kutosha ya wanachama watakaoweza kuendesha soko la hisa (angalau watatu) na wawe wameidhinishwa na Mamlaka. Soko la hisahuratibiwa kila mara na Mamlaka baada ya kupewa kibali cha kuanzishwa.

7.9.2.
Kanuni za utoaji wa taarifa za hesabu 1996 (Capital Markets and Securities [Accounting and Financial Disclosure Requirements] Regulations, 1996).
Kanuni hizi hutoa maelezo kuhusu utunzaji wa vitabu vya mahesabu, ikiwa ni pamoja na mfumo utakaosaidia kufuatilia nyaraka, utayarishaji wa hesabu za mwisho wa mwaka, kila robo mwaka na  utunzaji wa fedha za wateja kwa mujibu wa sheria. Sheria ya masoko ya mitaji humtaka kila dalali kuweka fedha za wateja kwenye akaunti maalum iitwayo “Trust Account” kwa kufanya hivyo husaidia kutofautisha fedha za wateja na fedha za kampuni ya udalali. Kanuni hizi zinaongezea masharti ya sheria kuhusu uwekaji wa kumbukumbu muhimu za wateja pamoja na fedha.


7.9.3.
Kanuni za uandikishaji wa ushiriki wa wenye taarifa maalum kuhusu makampuni yaliyoorodheshwa kwenye masoko ya hisa (Capital Markets and Securities [Register of Interests] Regulations, 1996).
Kanuni hizi zinahitaji baadhi ya washiriki kwenye masoko ya hisa wenye taarifa maalum kuweka kumbukumbu za uwekezaji wao kwenye masoko ili kusaidia kufuatilia uwekezaji wao kama umezingatia kuwa hawakujinufaisha kwa kuwa na taarifa maalum ambazo haziko kwa wateja wengine (Insider Trading). Usajili huu huwezesha Mamlaka kufuatilia pale ambapo kuna hisia kuwa wawekezaji hawa wamejinufaisha na taarifa zisizokuwa wazi.

7.9.4.
Kanuni zinazosimamia uandaaji wa waraka wa matarajio (Capital Markets and Securities [The Prospectus Requirements] Regulations, 1997).
Kanuni hizi zinafafanua jinsi ya kutayarisha waraka wa matarajio kama zilivyobainishwa kwenye sheria ya masoko ya mitaji na dhamana.
7.9.5.
Kanuni za utoaji wa hisa za upendeleo (Capital Markets and Securities [The Capitalization and Rights issue] Regulations, 2000).
Kanuni hizi hutoa maelezo na masharti ya kampuni kupata mtaji mpya kupitia hisa za upendeleo.

7.9.6.
Kanuni za usimamizi wa mifuko ya uwekezaji wa pamoja (Capital Markets and Securities [Collective Investment Schemes - CIS] Regulations, 1997).
Kanuni hizi husimamia mifuko ya uwekezaji wa pamoja kwa kuhakikisha kuwa haki za wawekezaji zinalindwa, taarifa za wawekezaji zinawekwa bila kufahamika na watu wote, gharama za mfuko ni za kuridhisha  na kutokuwepo na watendaji wa mfuko kujinufaisha kutokana na usimamizi wao wa mfuko. Kanuni hizi zinafafanua  mahitaji ya sheria ya masoko ya mitaji kuhusu mifuko ya uwekezaji wa pamoja.

7.9.7.
Kanuni za matangazo (Capital Markets and Securities [Advertisements] Regulations, 1997).
Kanuni hizi zinatoa taratibu za utoaji wa habari kuhusu makampuni yalioorodheshwa kwenye soko la hisa. Kanuni hizi huhitaji matangazo yanayohusu makampuni yaliyoorodheshwa na kuidhinishwa na Mamlaka kabla ya kuyatoa kwenye vyombo vya habari. Mambo yanayozingatiwa ni pamoja na kilichoandikwa na namna ya kutoa tangazo lenyewe. Kanuni zinahitaji matangazo kuwa sahihi. Ulinganishi wa uwekezaji hauruhusiwi, ila kama halitoi upendeleo. Pia kanuni hizi zinazuia kutoa taarifa kuhusu matarajio na kodi zinazohusika.

7.9.8.
Taratibu za utoaji wa hatifungani za makampuni na ukopaji mwingine (Capital Markets and Securities [Guidelines on Issuance of Corporate Bonds and Commercial Papers]). Taratibu hizi zinabainisha utaratibu wa utoaji taarifa za makampuni yalioorodheshwa wakati wanapoomba kukopa kutoka kwa umma wa Tanzania kupitia utoaji wa hatifungani.

7.9.9.
Taratibu za utawala bora (Capital Markets and Securities [Guidelines on Corporate Governance] Guidelines, 2002).
Taratibu hizi hutoa maelekezo kuhusu utawala bora wa makampuni yaliyoorodheshwa DSE zikiwa na lengo la kuboresha utawala bora, kampuni kujisimamia na kusaidia kuendeleza mwamko wa utawala bora kwenye makampuni hayo kama inavyotakiwa na miongozo ya utawala bora ya kimataifa.

7.9.10.
Taratibu za mgongano wa maslahi (Capital Markets and Securities [Conflict of Interest] Guidelines, 2002).
Taratibu hizi huwezesha wakurugenzi na wafanyakazi wa Mamlaka kuwa na mfumo wa kuzuia mgongano wa maslahi wakati wa kutekeleza majukumu yao ya kila siku. Taratibu hivi pia zinalenga kuwazuia wakurugenzi na wafanyakazi wa Mamlaka kutoyumbishwa na hisia binafsi katika kufikia maamuzi muhimu ya Mamlaka. Taratibu hizi zina kanuni muhimu kuhusu mgongano wa maslahi, sera kuhusu maslahi ya wafanyakazi, uwekezaji unaofanywa na wafanyakazi na wakurugenzi, sera kuhusu zawadi na adhabu zitokanazo na kukiuka taratibu hizi.

7.9.11.
Kanuni za wawekezaji wa nje (Capital Markets and Securities [Foreign Investors] Regulations, 2003).
Kanuni hizi zinaweka kiwango cha juu kinachoruhusiwa kwa wawekezaji wa nje ya nchi kushiriki kwenye masoko ya mitaji Tanzania, namna ya ushiriki wao, masharti ya ushiriki wao na utoaji wa taarifa kwa Mamlaka zinazohusika kuhusu viwango vilivyoidhinishwa. 
7.9.12.
Kanuni za makampuni ya kigeni kuuza hisa na kuorodheshwa kwenye masoko ya mitaji (Capital Markets and Securities [Foreign Companies Public Offers Eligibility and Cross Listing Requirements] Regulations, 2005).
Kanuni hizi hutoa maelekezo kuhusu ushiriki wa wawekezaji toka nje ya Tanzania kwenye masoko ya mitaji ya Tanzania, mambo yanayohitaji kubainishwa na kampuni inayouza hisa zake au inayotaka kuorodheshwa DSE kutoka masoko mengine (cross listing). Kanuni hizi zinatumika kwenye nchi ambazo zinatambulika tu.

7.9.13.
Kanuni za usimamizi wa Biashara mwaka 2002 [Conduct of Business Regulations (2002)]
Kanuni hizi zimeanisha utaratibu wa kuendesha biashara ya dhamana ikiwa ni pamoja na miiko na maadili kama vile haki za wateja, utunzaji wa siri za biashara, malipo na gharama.

7.9.14.
Kanuni za udhamini (Capital Markets and Securities [Custodians of Securities] Regulations) 

Hizi ni kanuni zinazosimamia udhamini wa dhamana za wawekezaji wa nje ya nchi ambao wanashiriki kwenye masoko ya mitaji ya Tanzania. Kanuni hizi zitabainisha mfumo wa usimamizi wa washiriki wa kigeni kwenye masoko ya mitaji hapa Tanzania.

7.9.15.
Kanuni za muunganiko na ununuzi wa makampuni (Mergers and Acquisitions Regulations)
Kanuni hizi zitazimamia utaratibu wa kampuni moja kuinunua au kuungana na nyingine zikiwa na lengo la kuwalinda wawekezaji wadogo kwenye kampuni zinazohusika ambazo ziko kwenye masoko ya mitaji.  

7.10.
Sheria zinazoendelea kufanyiwa kazi

CMSA iko katika harakati ya kutunga na kupendekeza kanuni na taratibu zingine za kuimarisha usimamizi. Kanuni zitakazopitishwa hivi karibuni ni kama zifuatazo: 
7.10.1.
Kanuni za kusimamia fedha haramu (Anti-Money Laundering Regulations) 

Kanuni hizi zinalenga kutoa taratibu za kusimamia matumizi ya fedha haramu kwenye masoko ya mitaji hapa Tanzania. 
7.10.2.
Marekebisho ya sheria ya masoko ya mitaji na dhamana (CMS Act) (Review of the Capital Markets and Securities Act) 
Sheria ya masoko ya mitaji na dhamana ilitungwa mwaka 1994 na kurekebishwa mwaka 1997 ili kuongeza kipengele cha kuratibu mifuko ya uwekezaji wa pamoja. Kwa sasa sheria hii inahitaji marekebisho makubwa ili kuendana na mahitaji ya masoko ya mitaji ikiwa ni pamoja na kuwepo kwa mifumo mipya ya utendaji kazi katika Soko la Hisa la Dar-es-Salaam. Marekebisho haya yanatarajiwa kupitishwa katika mwaka wa fedha wa 2007/2008.
7.10.3.
Kupitisha sheria ya hifadhi ya hisa (Enactment of Depositories Act)
Hii ni sheria ya Bunge itakayoratibu uhifadhi wa hisa na huduma za usajili wa hisa. Sheria hii itarahisisha uendeshaji na usimamizi wa hifadhi za hisa kwa kuwezesha uhifadhi huu kufanyika katika mtandao wa kompyuta na kuondoa ulazima wa matumizi ya karatasi. 
8. Uboreshaji wa mifumo ya kompyuta ya DSE na Mamlaka (Trade Automation)             

Mamlaka imesaidia kuweka mifumo ya kompyuta DSE na kwenye ofisi za Mamlaka ili kuboresha utendaji wa soko na mfumo mzima wa usimamizi wa masoko ya mitaji. Utekelezaji wa mifumo hii unatokana na utafiti kuhusu umuhimu wa mifumo hii kwenye masoko ya mitaji. Mifumo hii itasaidia kulinganisha bei za hisa zinazouzwa na kununuliwa kwa kupitia mtandao wa kompyuta. Mifumo hii imewekwa na kampuni ya Millenium Information Technology ya Sri Lanka, na ilianza kutumika mwezi Desemba 2006 na inalifanya soko la hisa la DSM kuwa la kisasa zaidi. 
Kwa upande wa Mamlaka, huduma mpya za mitandao ya kompyuta zimewekwa kwenye ofisi za Mamlaka  ikiwa ni pamoja na: Mifumo ya kuratibu nyaraka (Document Management Software); Mifumo wa utambuzi (Knowledge Management Software); Mifumo ya kuratibu matukio (Event Management Software); Mifumo ya kuandikisha malalamiko (Complaints Management Software); Mifumo ya uongozi wa maktaba (Library Management Software); Mifumo ya kuhifadhi mafaili (Electronic Filling Software); Mifumo ya utoaji wa leseni (Licensing Management Software); Mifumo ya takwimu (Statistical Package); Mifumo ya kuhifadhi nyaraka (Portable document format (pdf) read and writes software); Mifumo ya uongozi na utumishi (Human Resource Management Software); ovuti ya Mamlaka (CMSA Website).

Mfumo wa kompyuta wa kufanyia mnada na hifadhi ya hisa, utawezesha madalali wa soko la hisa kufikia wateja wao mikoani kwa kuwa unafanya kazi kwenye tovuti ambapo ni rahisi kufikia wateja mahali popote kwenye tovuti. Madalali wanategemewa kuwa na maofisi mikoani siku za baadaye kwenye hatua ya pili ya kukuza masoko ya mitaji kwa kupanua wigo wao wa utendaji kuhusisha tovuti kwenye baadhi ya mikoa ya Tanzania.

9.
Mahusiano kati ya Mamlaka ya Masoko ya Mitaji na Dhamana na Soko la Hisa la Dar es Salaam na Benki Kuu ya Tanzania.
Taasisi hizi ni muhimu kwa uchumi wa nchi yetu kwani husaidia kujenga imani ya wawekezaji kwenye mfumo mzima wa masoko ya fedha nchini. 
9.1.
Mamlaka ya Masoko ya Mitaji na Dhamana (CMSA)

Mamlaka ya Masoko ya Mitaji na Dhamana ni msimamizi mkuu wa masoko ya mitaji chini ya wizara ya fedha. Mamlaka ni taasisi ya serikali inayohusika na usimamizi wa masoko ya mitaji. Majukumu yake yameainishwa kwenye kifungu namba 10 cha sheria ya masoko ya mitaji. 
9.2.
Mahusiano ya Mamlaka na Soko la Hisa la Dar-es-Salaam (DSE)
Soko la hisa, kwa upande mwingine ni kampuni binafsi inayohusika na kutoa huduma ya mauzo na manunuzi ya hisa na hatifungani. DSE ni mojawapo ya taasisi zinazosimamiwa na Mamlaka. Asasi nyingine zinazosimamiwa na Mamlaka ni pamoja na madalali, washauri wa uwekezaji, mifuko ya uwekezaji wa pamoja, hifadhi ya hisa na wataalamu wa masoko ya mitaji.

9.3.
Mahusiano ya Mamlaka na Benki Kuu ya Tanzania (Bank of Tanzania)
Mamlaka na Benki Kuu ni wasimamizi wa masoko ya fedha Tanzania. Wakati ambapo Mamlaka husimamia masoko ya mitaji, Benki kuu husimamia mabenki na taasisi za fedha. Mamlaka husimamia shughuli zote zenye kuhusisha mitaji ya muda mrefu ambapo Benki kuu husimamia shughuli zote zenye kuhusisha mitaji ya muda mfupi. Wakati huohuo masoko ya mitaji hushughulika zaidi na ukusanyaji wa mitaji ya muda mrefu na masoko ya fedha ya muda mfupi hushughulika na ukusanyaji wa mitaji ya muda mfupi.

10.
Mategemeo ya Baadaye 

Mamlaka imefanya mengi kama ilivyobainishwa hapo juu. Mipango ya baadaye ni pamoja na kutekeleza yafuatayo:
10.1.
Kuanzisha Soko la Kukuza Ujasiriamali 
Mamlaka inafanya maandalizi ya kuanzisha soko hili lililopendekezwa kwenye utafiti kuhusu mfumo wa masoko ya mitaji Tanzania. Utafiti huo ulipendekeza soko kuu na soko la ujasiriamali. Majukumu yatakayotekelezwa ni pamoja na kuandaa kanuni na taratibu za soko la ujasiriamali, kuendesha elimu kwa umma kuhusu soko hili, kufanya utafiti zaidi na kuandaa makampuni yatakayoorodheshwa kwenye soko hili. Soko hili linategemewa kuanza kazi katika mwaka wa fedha wa 2009/10.

10.2.
Kuendeleza mifuko ya uwekezaji wa pamoja
Mamlaka ina mpango wa kusaidia uanzishaji wa mifuko ya uwekezaji wa pamoja kama njia ya kuendeleza masoko ya mitaji Tanzania. Mifuko hii itasaidia kuhamasisha ukusanyaji wa rasilimali hasa maeneo ya vijijini ambapo hakuna huduma za kibenki.

10.3.
Kusaidia uanzishwaji wa hatifungani za manispaa
Hili ni soko la hatifungani za manispaa kwa ajili ya kusaidia serikali za mitaa kupata fedha kwa shughuli za maendeleo. Mamlaka itafanya kazi na asasi zinazohusika ikiwa ni pamoja na baadhi ya halmashauri zilizo na mwelekeo wa kuwa tayari kutoa hatifungani hizi ili kuweza kuanzisha soko hili, kurekebisha baadhi ya sheria za serikali za mitaa ili kuwezesha halmashauri kutumia masoko ya mitaji  kupata fedha za maendeleo ya serikali za mitaa. 

10.4.
Kuongeza makampuni yaliyoorodheshwa DSE
Hiki kitakuwa ni kipaumbele cha Mamlaka kwa kupendekeza sera zitakazosaidia kuongeza makampuni DSE pamoja na hatifungani za makampuni na manispaa
10.5.
Kuongeza elimu kwa wawekezaji Kuongeza elimu kwa umma kwa makundi mbalimbali ya jamii ikiwa ni pamoja na wataalamu, wakuu wa taasisi nyeti, wanafunzi na umma kwa ujumla.
10.6.
Kulifanya soko la hisa kuwa na ufanisi na uwezo mkubwa kwa kuanzisha bidhaa nyingine kwenye soko. 
Mamlaka ikishirikiana na wadau wenginewanategemea kuendelea juhudi za kuorodhesha makampuni zaidi kwenye soko la hisa. Bidhaa nyingine zinazotegemewa kuorodheshwa ni pamoja na hatifungani za manispaa na mifuko yenye kuuza dhamana kwenye masoko ya mitaji. 
10.7.
Kuongeza kiwango cha mtaji kinachotakiwa kwa washiriki 

Kuongeza kiwango cha mtaji kwa wadau ambao ni pamoja na madalali na washauri wa uwekezaji itasaidia kulinda wawekezaji na kupunguza hatari ya wawekezaji kupoteza fedha zao katika soko inayoweza kusababishwa na kushindwa kwa mdau mmoja kushiriki kikamilifu.
10.8.
Tovuti ya Mamlaka (CMSA website)
Matumizi ya tovuti kutoa elimu kwa umma na kupokea maoni na malalamiko kutoka kwa wawekezaji. Tovuti ya Mamlaka ni www.cmsa-tz.org. 

10.9.
Kuongeza ushiriki mpana kwenye soko la hisa
Juhudi zitafanyika kuwashirikisha wananchi wengi zaidi kwenye masoko ya mitaji kwa ajili ya hatifungani baada ya kuuzwa kwenye soko la awali. Mauzo na manunuzi kwenye soko la pili hayajaridhisha. 
10.10.
Ushirikiano na nchi jirani na jumuiya za kimataifa 
Kushiriki kwenye kongamano na mikutano ya jumuiya za kiuchumi za Afrika Mashariki na Kusini mwa Afrika kwa nia ya kuoanisha mifumo ya utendaji na kufikia lengo la kuunganisha masoko ya nchi hizi. Malengo hayo hapo juu yamebainishwa kwenye mpango mkakati wa mamlaka wa miaka mitano kuanzia mwaka 2007/08 hadi mwaka 2011/12. Utekelezaji wake utafuata mikakati iliyobainishwa kwenye mpango wenyewe.  

